Modelo de resposta das actividades do tema 6 (A prosa entre 1936 e 1975: os renovadores da prosa (Fole, Blanco Amor, Cunqueiro e Neira Vilas)
1. Contextualiza o texto de Ánxel Fole na época correspondente e identifica e explica catro características do seu autor, recorrendo sempre a exemplos tirados do propio texto. Sinala dúas tendencias narrativas máis da mesma época, os seus autores máis representativos e dúas obras de cada un. (Extensión aprox. 250 palabras) 

“Os lobos” é un dos varios relatos incluídos en Á lus do candil, obra de Ánxel Fole, un dos narradores máis destacados da posguerra. O brillante panorama acadado pola literatura galega a comezos do século XX viuse truncado pola Guerra Civil. A cultura galega trasládase ao exilio e aquí debemos agardar ata 1951 para que se publique a primeira obra narrativa: A xente da Barreira, de Ricardo Carballo Calero.  Cómpre sinalar como o feito máis decisivo para a recuperación da nosa prosa a editorial Galaxia, en 1950, empresa cultural impulsada por antigos membros do Partido Galeguista.

A narrativa de Fole insírese no marco do realismo popular e caracterízase polo emprego na escrita de técnicas tradicionais do conto oral, como as apelacións á persoa lectora e as referencias ao narrador (“todos coñecedes coma min…”). Trátase do tamén chamado por el “conto contado”. Así mesmo, reflicte nos seus textos a fala do Courel, de aí o emprego de castelanismos (“iban” ), vulgarismos (“grandismos”) e dialectalismos (“dil, maos, cas, il, iles…”). Este naturalismo lingüístico retrata a lingua oral das zonas da montaña luguesa que describe. Os seus contos ambiéntanse, así, na Galicia rural (cans, lobos, coios), con personaxes propios deste contexto, como o castrador ou capador. Ademais, a temática responde tamén aos contos de medo tradicionais, como podemos ver neste caso na figura dos lobos como ameaza ante a soidade do home. 

Ademais do realismo popular de Fole, nesta época cultívanse outras liñas narrativas. Unha delas é o realismo fantástico de Álvaro Cunqueiro, con obras como Merlín e familia ou As crónicas do Sochantre, nas que recrea mundos míticos e fantásticos, mesturados coa imaxinación colectiva do mundo popular. Outra das tendencias narrativas é o realismo social de Eduardo Blanco Amor, centrado na vida das clases populares e no ambiente urbano. As súas obras máis representativas son A esmorga e Xente ao lonxe.

2. Contextualiza o texto de Cunqueiro (“A voadora de Serantes”) na época correspondente e identifica e explica tres características da liña temática en que se insire a obra da que forma parte, recorrendo sempre a exemplos tirados do propio texto. Sinala dúas tendencias narrativas máis da mesma época, os seus autores máis representativos e dúas obras de cada un. (Extensión aprox. 250 palabras) 

“A voadora de Serantes” inclúese na obra de relatos Os outros feirantes de Álvaro Cunqueiro, un dos narradores máis destacados da posguerra. O brillante panorama acadado pola literatura galega a comezos do século XX viuse truncado pola Guerra Civil. A cultura galega trasládase ao exilio e aquí debemos agardar ata 1951 para que se publique a primeira obra narrativa: A xente da Barreira, de Ricardo Carballo Calero.  Cómpre sinalar como o feito máis decisivo para a recuperación da nosa prosa a editorial Galaxia, en 1950, empresa cultural impulsada por antigos membros do Partido Galeguista.

Este texto inscríbese dentro do realismo fantástico, pois mestura elementos da realidade cotiá con outros fantásticos. Cunqueiro bota man de diversos artificios para superar a barreira do marabilloso: emprego constante de antropónimos de topónimos (“Manuel Páramo”, “María de Fontes”, “Betanzos”, “Vedra” etc.), minuciosidade na recreación de aaccións non nucleares no discurso (“Estaba Manuel Páramo botándolle un feixe de herba ás vacas...”) e profusión de datos numéricos precisos (“durou ben os seus 5 minutos”, “eran as seis dadas”, “catro enormes estampidos” etc.).

Ademais do realismo fantástico de Cunqueiro, durante a posguerra cultívanse distintas liñas narrativas. Unha delas é o realismo popular ou etnográfico de Ánxel Fole, autor de Á lus do candil e Terra brava, libros de relatos con ambientación rural que recrean a técnica contística popular. Outra das lñas narrativas é o realismo social de Eduardo Blanco Amor, centrado na vida das clases populares e no ambiente urbano. As súas obras máis representativas son A esmorga e Xente ao lonxe.

